Васіль Ткачоў

КУДЫ ПАДЗЕЎСЯ СОН?

П’еса-казка 

Дзейнічаюць:

М я д з в е д з ь.

В о ж ы к.

Д з і к.

В а в ё р к а.

З а й ч ы х а.

1.

Асенні лес. 

На пярэднім плане ( бярлога, з якой выбіраецца Мядзведзь. Атрасаецца. Кідае злосныя позіркі па баках.

М я д з в е д з ь (гучна, сярдзіта, і шпурляе ўсе, што трапляецца пад ногі).   Куды-ы-ы?! Куды ён падзеўся?!.. Нічога не зразумею!.. Не спіцца, і ўсё тут табе!.. Хоць горкімі слязамі плач!.. Дык не хопіць жа і слёз тых!.. Дзе я іх набяруся?..

З'яўляецца Вожык. Атрасаецца ад лісця, моху.

В о ж ы к (з папрокам). Ну, ты, Патапавіч, май сумленне : раскрычаўся!..

М я д з в е д з ь (быццам бы нават абрадаваўся яму). А, Вожык?

В о ж ы к. Вожык, Вожык.

М я д з в е д з ь. Скажы вось мне, Вожык:  няўжо я вінаваты, што кудысьці мой сон уцёк? Сабраўся, як і належыць нам, мядзведзям, спаць усю зіму, а сну няма!.. Няма, Вожык, сну!.. Вось такая катавасія!.. Прама бяда-а!..

В о ж ы к. Гэта, канешне ж, дрэнна... Я разумею... Але ты ж і мяне разбудзіў... Я ўжо  таксама залёг у зімовую спячку, пачаў свой сон прыгожы бачыць у сваёй утульнай норцы, а тут ты як загарлапаніш!.. Увесь лес, напэўна, на ногі падняў?..

М я д з в е д з ь. Прабач, Вожык. І ўсе прабачце, каму нашкодзіў. Ух, гэты сон!.. Пачакай у мяне!.. Сустрэну, адшукаю, ( мала не пакажацца!..

В о ж ы к. Ты на мяне так глядзіш падазрона, нібыта гэта я твой сон кудысьці схаваў?..

М я д з в е д з ь. Я не вінаваты. У мяне так глядзіцца: адно вока у правы бок, адно ( у левы... Ад здзіўлення, відаць?

В о ж ы к. Такое ўражанне, што ты проста  касувурышся на мяне. А  хіба я вінаваты,  што ў цябе ўцёк сон?

М я д з в е д з ь. Ты, вядома, тут ні прычым. Гэта я разумею ўсё... Як жа быць? Што параіш, Вожык, сусед мой шаноўны?

В о ж ы к. А давай... а давай разам падумаем, як табе быць? Дзе той сон шукаць?

М я д з в е д з ь. Дзякуй табе, сябра! Ты хаця і калючы, а добры, Вожык.

В о ж ы к. Ды гэта я ведаю. Давай не будзем адкладваць на заўтра і паслязаўтра, а то, чаго не ўбачыш, зіма  пачнецца і скончыцца, а мы так  сон твой і не знойдзем.

М я д з в е д з ь. А за што ж я так пацярпеў? За якія такія грахі? Быццам і жыў сумленна. Нікога ніколі не крыўдзіў. Хоць і мядзведзь.

В о ж ы к. Ты звычайна, Патапавіч, як раніцу пачынаеш?

М я д з в е д з ь (ахвотна). Снедаю!

В о ж ы к.  А падумай лепш.

М я д з в е д з ь (падумаўшы). Снедаю! Ага!.. 

В о ж ы к. Вожыкі звычайна мыюцца...

М я д з в е д з ь. А, вось ты аб чым!.. Вядома!.. Гэта я заўсёды!... (Трэ лапай вочы, галаву). Здаецца, парадак. І як гэта я забыўся? О! Прашараваў свае вочы, і ты чысценькім стаў!..

В о ж ы к. Хлусіш, я мыўся!

М я д з в е д з ь. Ты (так-так, мыўся...  І лес мыўся... Апошнім восеньскім дожджыкам, мабыць... Усё вакол  пасвятлела  раптам і адразу!.. (Спявае):

Чаму так, чаму?

Мне вядома, аднаму:

Трэба раніцою мыцца,

В о ж ы к. Тады не будуць пачвары сніцца.

М я д з в е д з ь. Фіззарядкаю займацца.

Робяць практыкаванні.

Р а з а м. Раз-два, тры-чатыры,

Свеціць сонца  ўсім шчыра!..

Каб яно заўжды свяціла,

Запасайся, сябар , сілай!..

М я д з в е д з ь. Добра!

В о ж ы к. Выдатна!

М я д з в е д з ь. Ну, а далей што?

В о ж ы к. Ой, а мы ж няправільна з табой, Патапавіч, зрабілі?

М я д з в е д з ь. Як? Дзе? Што?

В о ж ы к. Спачатку трэба рабіць фіззарадку, а потым мыцца. Наадварот трэба.

М я д з в е д з ь. Выправімся. Надалей усё будзе наадварот. Снедаць жадаю!.. Снедаць прагну!..

В о ж ы к (з іроніяй). Снедай. Я не супраць.

М я д з в е д з ь. А чым? Чым, Вожык, снедаць?

В о ж ы к. Давай падумаем.

М я д з в е д з ь. Давай.

Думаюць.
М я д з в е д з ь. Ты, Вожык, думаеш? Альбо прыкідваешся?

В о ж ы к. Думаю, думаю. Толькі ў мяне нічога няма. Усё паснедаў, усё паабедаў, усё павячэраў.

З'яўляецца Вавёрка.

В а в ё р к а. У мяне ёсць сняданак!

М я д з в е д з ь (узрадаваўся). Вавёрка! Жыві, Вавёрка!

Вожык паціснуў Вавёрцы, як старай знаёмой, лапку.
М я д з в е д з ь. Хваліся, прыгажуня лясная, што ў цябе на сняданак ёсць, га? Хваліся.  Дужа прагаладаўся Патапавіч!..

В о ж ы к. Трэба выручаць суседа.

М я д з в е д з ь. Яшчэ як трэба!

В а в ё р к а. Вось маё  арэхавае дрэва. На ім засталіся арэхі. Я не паспела іх атрэсці. Кош ёсць. Набярэм поўны, мне і хопіць іх на ўсю доўгую зіму.

М я д з в е д з ь. Ды раз плюнуць!.. Што для мяне, самага дужага мядзведзя, гэтае дрэва? Не зламаць толькі б!..

В а в ё р к а. Натрусім арэхаў, я цябе і пачастую.

М я д з в е д з ь. Запраста! Няма чаго рабіць! Вожык, схавайся, а то засыплю арэхамі,  потым цябе і не адкапаеш.

В о ж ы к. За мяне не хвалюйся, Патапавіч.

В а в ё р к а. Пачынай!

М я д з в е д з ь. Ды мы яго ў адзін момант!.. Падумаеш, арэхі!.. Як той гаварыў: будзе табе і на арэхі!.. (Калоціць дрэва, арэхі падаюць).

В а в ё р к а  і  В о ж ы к. Ура-а!.. 

В о ж ы к. Мы перамаглі!

М я д з в е д з ь. Яшчэ трэсці? Ці годзе, Вавёрка?

В а в ё р к а. Калаці, Патапавіч! Арэхаў шмат не бывае!

М я д з в е д з ь. Зразумеў! Будзе зроблена! (Калоціць). Фу-у, стаміўся. Здавалася б, дробязная справа, а без сняданку ( стаміўся.

В а в ё р к а. Будзе, будзе табе сняданак.

Усё дружна збіраюць арэхі ў кош.

І спяваюць:

Гэта, гэта нават вельмі добра,

Калі арэхаў многа!..

А яшчэ лепш, калі сяброў не злічыць.

Наперадзе ( зіма, наперадзе ( бярлога.

Збіраючы арэхі, не губляем гонар.

Калі сяброў,  калі сяброў

Не злічыць,

Тады будзе што есці і піць.

Тады будзе што есці і піць...

Дзік наглядае за Мядзведзем, Вожыкам і Вавёркай. З-за дрэва.
Д з і к. А няхай ён атрасе і жалуды на маім дубе! Я ўстрою яму пастку!.. Паглядзім тады, як касалапы заспявае!.. Якім голасам!.. (З'яўляецца перад усімі). Спяваеце?

В о ж ы к. Спяваем!

В а в ё р к а. Прадстаў сабе, Дзік!

М я д з в е д з ь. Давай, далучайся.

Д з і к. Дзякуй на добрым слове, як гавораць. Я да цябе, Патапавіч.

М я д з в е д з ь. Увесь увага. Ну, выкладай, што там у цябе?

Д з і к. Добра арэхі атрасаеш. Я не мог б і мне дапамагчы?

М я д з в е д з ь. Не ведаю чым, але дапамагу.

В о ж ы к. І нас кліч з Вавёркай.

Д з і к. Толькі калі жалуды падбіраць на зямлі.

М я д з в е д з ь. А, зразумеў! Табе, Дзік, значыць, жалудоў натрэсці трэба?

Д з і к. Здагадлівы ты, Патапавіч. Сапраўды так.

М я д з в е д з ь. Згода. Чакай пад сваім дубам, а я з’ем пачастунак ад Вавёркі, і прамым ходам да цябе.

Д з і к. Дамовіліся. (Знікае).

М я д з в е д з ь. Частуй, Вавёрка! Накрывай паляну!..

Вавёрка накрывае паляну.
М я д з в е д з ь. Вось цудоўна як ( у цябе паснедаю, у Дзіка паабедаю... А ў каго б мне  і павячэраць?

В о ж ы к. З тваёй сілай няма прычыны журыцца. Заробіш і на вячэру.

М я д з в е д з ь. А як гэта я раней не ведаў, што ў мяне гэтулькі сілы? Жыў, і не ведаў. Толькі пчол і крыўдзіў. Лапай адмахнуся, і той ж лапай у вулей лезу... Наемся мёду, і радуюся жыццю. А я і не ведаў, што камусьці трэба дапамагаць. Эх, лянота!.. Прэч, прэч ад мяне!.. Відаць, таму нават сон па гэтай прычыне не захацеў са мною сябраваць, даў драпака?

В о ж ы к. А можна радавацца жыццю, аказваецца, і ад таго, што камусьці добрую справу зрабіў.

В а в ё р к а. Як вось мне.

М я д з в е д з ь. Дык што ж гэта атрымліваецца?.. Можа, і правільна зрабіў мой сон, што  збег ад мяне нямаведама куды? А, сябры? Збег, каб я дапамог Вавёрцы, Дзіку? І яшчэ камусьці?..

В о ж ы к. Гэта, мабыць, трэба было зрабіць раней, перш, як залегчы ў бярлозе на ўсю зіму.

М я д з в е д з ь. Дык ніхто ж не прасіў! Хіба я вінаваты? Ніхто!  Няўжо, думаеце, я б адмовіў? А смачны ў цябе сняданак, Вавёрка!

В а в ё р к а. Еш, еш, Патапавіч. І ты, Вожык, сілкуйся, не саромейся.

В о ж ы к. Я  не зарабіў яшчэ, каб есці.

В а в ё р к а. А я частую цябе. Магу пачаставаць  я цябе?

В о ж ы к. Ну, увогуле... не ведаю, што і сказаць табе.

М я д з в е д з ь. Давай, давай, калючы, не ўпарціся. А то нічога не застанецца. (Смяецца). Ды пойдзем далей мой сон шукаць. Заадно і Дзіку дапаможам.

Знікаюць, напяваючы:
Дзе Дзік жыве ( кожны знае.

Да яго каманда ўся ступае.

Наносім візіт мы яму.

Ідзем усе разам, не па аднаму.

Дзе Дзік жыве, ён там нас чакае...

І будзе рады (  да яго каманда ўся ідзе.

Трам -тарам, там-тарам.

Па далінах, па ўзгорках...

Трам -тарам, там-тарам.

Выходзь насустрач нам!..

Д з і к. Чакаю, як і належыць. Толькі без хлеба і без солі сустракаю. (Ціха, у бок). Соль я абяцаю... Будзе...

М я д з в е д з ь. Дзе твой дуб, Дзік? Паказвай.

Д з і к. Вось ён.

В о ж ы к (у захапленні). А жалудоў!

В а в ё р к а. У мяне арэхаў менш.

Д з і к. Трусі, Патапавіч. А я пайду паляну для вас накрываць. (Знік).

М я д з в е д з ь. За мной не стане. Атрасу да адзінага жолуда, а вось Вожык і Вавёрка мне дапамогуць.

В о ж ы к  і  В а в ё р к а. Абавязкова дапаможам!

М я д з в е д з ь. За справу, сябры!

    Мядзведзь пачаў калаціць дуб, і дрэва павалілася на зямлю. Усё разгубіліся.

М я д з в е д з ь. Дзік! А дзе ж ён, Дзік?

В о ж ы к. Паляну накрывае...

В а в ё р к а. Абед табе рыхтуе.

М я д з в е д з ь. Тут, адчуваю, не да абеду, сябры. (Кліча). Дзік! Дзік! Што ж будзе мне? А-я-я-яй-яй!..Такое дрэва зламаў!.. Дзік, відаць, ніколі не даруе мне  такога нахабства!...

2.

Дзік з'яўляецца на паляне, дзе стаіць кош з арэхамі. Узяў кош.
Д з і к. Арэшкі я таксама паважаю! Спатрэбяцца! Маўчок, дзеці, не выдавайце! Ці скажаце?

Дзеці, канешне ж, адказваюць: скажам!
Д з і к. Хру-хру! Пакуль вы гэта зробіце, ох і наемся я арэхаў! А потым яшчэ і жалудоў наверх! Што ён, Таптыгін, вытрасаць з мяне будзе ўсё, што я паспею з'есці? А я хуценька ем. Ам-ам-ам!... Пабег я! Што з'ем па дарозе, што схаваю. Хру-хру!.. (Знікае і адразу вяртаецца). Навошта хаваць? Навошта злодзеем быць, калі яны мне самі аддадуць усе арэхі?  Вось убачыце! (Ставіць кош на ранейшае месца).Прыдумаў, як паласавацца арэхамі і не быць злодзеем! Прыдумаў! Дрэва маё галоўнае Мядзведзь ужо, мусіць,  паспеў заваліць? А мне гэта якраз і трэба! Дуб жа мой і сам паваліўся б ад ветру альбо яшчэ ад чаго... Ён, дуб мой, ледзь дыхаў...... Але хто аб гэтым ведае, акрамя мяне? І калі раней я думаў толькі пазабавіцца з касалапым, то цяпер, аднак, вазьму яго крута ў абарот, усё будзе ў мяне на вышыні!..  Недарэмна ж кажуць, што апетыт прыходзіць у час ежы. І як гэта я адразу не здагадаўся! А я ж ўсяго толькі хацеў схаваць, скажу вам па сакрэце, кош з арэхамі.  Сітуацыя рашуча мяняецца. Цяпер яны самі мне яго прынясуць, кош гэты з арэхамі. Яшчэ і дзякуй скажуць. Вось убачыце!  Ці, думаеце, у мяне галава толькі жалуды ёсці ды зямлю калупаць сваім пятачком? Як б не так!..

Спявае:

Яшчэ і дзякуй скажуць,

І будуць мне спяваць (
Што не стану я,

Што не стану я

У суд лясны,

У суд лясны 

На іх падаваць.

А калі падам,

А калі падам,

То мала ім не будзе:

За дрэва  штраф

Такі прысудзяць!..

Штраф прысудзяць,

Калі падам.

Ам-ам-ам!

Калі падам!..

3.

Каля паваленага дрэва. З'яўляецца Дзік, вясёлы і задаволены.
Д з і к. Ну, як там мае жалуды?

В а в ё р к а. Ой, я ж пра арэшкі свае забылася! (Знікае).

М я д з в е д з ь (разгублена). Яны ўсе перад табой, жалуды...

В о ж ы к. Як на далоньцы. Колькі трэба, гэтулькі зрывай і еш.

М я д з в е д з ь. Вось, калі ласка...

В о ж ы к. Разам з дрэвам.

Д з і к. Не зразумеў?.. Гэта што, яно не расце, а на зямлі  ляжыць маё галоўнае дрэва?

М я д з в е д з ь. Ляжыць... Атрымліваецца, так.

Д з і к. Якім чынам? Хто паваліў яго?

В о ж ы к. Затое калаціць не трэба.

М я д з в е д з ь. Ага. Усе жалуды ( твае.

Д з і к (абыходзіць дрэва, прыкідваецца няшчасным). І як ж я жыць буду без свайго галоўнага дрэва? Яно ж у мяне, як поле ў  чалавека. І корміць, і поіць. І карміла, і паіла...

М я д з в е д з ь. Прабач, Дзік. Перастараўся.

В о ж ы к. Ён ж не наўмысна. 

М я д з в е д з ь. Не, не наўмысна. Клянуся!..

Д з  і к. Калі б ведаў, ніколі б не прасіў цябе, Патапавіч.

В о ж ы к. Вось і зрабі вам добрую справу!

Д з і к. Ды ўжо ж добрую справу вы зрабілі, прама няма куды.

М я д з в е д з ь. Ледзьве дакрануўся да твайго дрэва, Дзік, а яно ( брык, і ляжыць... Само і павалілася. Не верыш, Дзік?

Д з і к. А што мне ад таго, веру альбо не? Ты мне лепш адкажы: як я жыць далей буду?

В о ж ы к. Ды ў цябе столькі жалудоў! Паглядзі вось!..

М я д з в е д з ь. Мне б столькі мёду!

Д з і к. Вам добра разважаць так. Ну, хопіць мне іх пакуль, не пярэчу, на першы час,  а заўтра ( іклы на паліцу? Так?

М я д з в е д з ь. Хаця праўда. 

В о ж ы к. І я неяк пра заўтрашні дзень не падумаў.

Д з і к. Вось бачыце... Ты не падумаў, ён не падумаў... А я павінен за усіх вас думаць.

М я д з в е д з ь. А як жа быць?

В о ж ы к. Гавары, Дзік, што табе трэба?

М я д з в е д з ь. У абмен на маю прамашку. Набівай, так бы мовіць, цану...

Д з і к. Супакоіць мяне могуць толькі вашыя арэшкі. 

В о ж ы к. А яны не нашы. Яны ( Вавёрчыны.

Д з і к. Нічога не ведаю і ведаць не жадаю. Толькі арэшкі. Вавёрчыны яны альбо чые.

З'яўляецца Вавёрка з кашом, спявае:
У мяне арэшкаў  ( поўны кошык.

Не злічыць іх, як не старайся.

Еш арэхі... Чуеш, Вожык?

І ты, Патапыч, не здавайся.

На шантаж не паддавайся...

М я д з в е д з ь (Вавёрцы). Дзік просіць плату за сваё галоўнае дрэва...

В а в ё р к а. І якую ж, калі не сакрэт?

Д з і к. Гані ўсе арэхі.

В а в ё р к а. А ты песеньку чуў толькі што?

Д і к. Ну, уявім сабе, чуў. І што з таго?

В а в ё р к а. «На шантаж не паддавайся». А?

Д з і к. Тады заяўлю, куды трэба,  і вас арыштуюць. За шкодніцтва.

В а в ё р к а. Нават так?

Д з і к.  Так! Мне губляць няма чаго.

М я д з в е д з ь (спалохаўшыся). Ды бог з імі, з арэхамі. Знойдзем яшчэ. Не бяда.

В о ж ы к. Ну і небяспечны  ж ты, Дзік, хоць і не маеш стрэльбы! Столькі часу з’яўляюся тваім  суседам, і не ведаў, які ты скнара, які ты паскуднік!.. Прама не магу!..

М я д з в е д з ь. Выручай нас, Вавёрка. А то мне ў бярлогу ж трэба будзе, як толькі сон знойдзем, а гэты Дзік, падобна на тое, па судах зацягае.

Д з і к. І рабіць няма чаго! Прасцей  простага!

В а в ё р к а (паставіла перад Дзікам кош). На! Бяры!.. Бяры,  бяры!..

Д з і к (узяўшы кош). А потым я  падумаю, што ў вас яшчэ можна ўзяць за сваё самае галоўнае дрэва.

В о ж ы к. Які ж ты  нядобры, Дзік!

В а в ё р к а. Не хвалюйся, Вожык. Ці тое яшчэ будзе! Можа стацца так, што і Дзік перад намі на калені ўпадзе.

М я д з в е д з ь. Гайда мой сон шукаць!

В о ж ы к. Гайда.  А Дзіка не бярэм.

М я д з в е д з ь  і  В а в ё  р к а. Не бярэм!

В о ж ы к (прыдзірліва аглядае дрэва). Аднак, сябры мае, пакуль пачакайце, не спяшайцеся  сон шукаць...  Здаецца,  я падкоп бачу! І хто ж яго зрабіў, падкоп гэты, калі не сам Дзік? У каго яшчэ ёсць такія іклы і такі пятачок-капальнік?

Д з і к. Вось яшчэ трэба! Пад сваё дрэва буду подкоп рабіць? Навошта?

В о ж ы к. Карэньчыкі еў. Таму дрэва і павалілася, варта было Патапавічу толькі дакрануцца  да яго.

В а в ё р к а. Вярні мае арэхі!

М я д з в е д з ь. Давай, давай! Лясны народ просіць! Ну!

Д з і к. Назад ракі не поўзаюць! Не вярну! (Уцякае. Пачынаецца пагоня. Дзік знікае).

В о ж ы к. Збег!

В а в ё р к а. Далёка не збяжыць.

М я д з в е д з ь.  Стаміўся, здаецца, я. Фу-у!  Зараз якраз абед Дзіка прыйшоўся б дарэчы.

В о ж ы к. Ашукаў нас Дзік.

В а в ё р к а. Абвёў вакол пальца. Як маленькіх.

В о ж ы к. Мы яму гэта не даруем.

М я д з в е д з ь. Я аднаго ніяк у толк не вазьму. З арэхамі ўцёк, а жалуды пакінуў? Як зразумець усё гэта? Іх жа  намнога больш, жалудоў. І для дзікоў яны смачнейшыя, чым нават арэхі.

В а в ё р к а. Хітрун гэтакі! Злопае мае арэшкі, і вернецца за жалудамі.

В о ж ы к. З нахабнай пысай.

В а в ё р к а. І скажа: я нічога не ведаю, я паступіў, як паступіў бы любы дзік!..

М я д з в е д з ь. Вось што, сябры. Слухайце мяне. Дзейнічаем, значыць, так. Тут пакідаем Вавёрку. Калі што, дасі нам знаць. Добра?

В а в ё р к а. Вядома ж, дам! У мяне ёсць арэх, які свішча.

М я д з в е д з ь. Выдатна!

В о ж ы к. А мы пойдзем далей па лесе. Трэба ж урэшце рэшт  сон  Патапавіча знайсці.

М я д з в е д з ь. Знойдзем, сябры мае! Адчуваю, ён дзесьці ўжо побач, дзесьці зусім блізка. (Пазяхае). Вожык, у дарогу!

В о ж ы к. Слухаюся, Патапавіч!

Спяваюць:

Куды падзеўся сон? 

Куды?

Ён, можа, спіць

Дзе пад кустом?

Або, як Зайка,

Пад кустом дрыжыць?

Добры сон не ўцячэ,

Добры сон не трус,

Ён не дрыжыць...

Куды падзеўся сон? 

Куды?

Ён, можа, спіць

Дзе пад кустом?

Або, як Зайка,

Пад кустом дрыжыць?

Раз, два, тры, чатыры, пяць -

Мы ідзем яго шукаць!..

Мядзведзь і Вожык знікаюць.

4.

Вавёрка схавалася ( вядзе нагляд. З'яўляецца Дзік, ён крадзецца, аглядаецца па баках,  нікога не заўважыўшы, радуецца.

Д з і к. Як я іх? А? І арэхі мае будуць, і жалуды. Зараз я жалудоў нарву  і аднясу на свой склад ( узімку смачней ежы не знойдзеш! (Складае жалуды адразу ў вядзерца, а побач стаіць кош з арэхамі). А карэньчыкі я сапраўды пагрыз, таму дрэва і грымнулася на бок. Мядзведзь тут не вінаваты, гэта я ўсё, я!.. Ну, мабыць, хопіць жалудоў!.. Потым яшчэ вярнуся... (Узяў у рукі кош і вядзерца).

І у гэта час Вавёрка  катнула да ног Дзіка свісток, падобны на арэх і на мячык,  той скача і моцна свішча.

В а в ё р к а. Атрымлівай сюрпрыз, ашуканец! (Заходзіцца ад смеху).
Д з і к. Ма-ма-а!.. (Кінуў кош і вядзерца, уцякае). Ма-му-ля-я!..

В а в ё р к а. Зрабіў ногі Дзік  так хутка, што не паспелі нават прыбегчы Мядзведзь і Вожык. Дзівосы!..

З'яўляюцца Мядзведзь і Вожык. 

В а в ё р к а. Бачылі?

М я д з в е д з ь. Бачылі.

В о ж ы к. А як жа! Міма нас пранёсся ( ледзь не збіў.

В а в ё р к а. А вось і мае арэшкі! Ура-ура! (Узяла кош).

В о ж ы к (узяў вядзерца). У вядзерцы ( жалуды.

М я д з в е д з ь. Прапаноўваю ўсе жалуды сабраць, да адзінага, і...

В о ж ы к. ...і схаваць.

В а в ё р к а. Так, правільна: схаваць! Ён сам прызнаўся, я ўсё чула, што падкапаў дрэва. І кпіў над усімі намі. Хай атрымае сваё!

В о ж ы к. Паглядзім тады, як узімку зарохкае.

В а в ё р к а. Як пасмяецца.

М я д з в е д з ь. Хаця  і я не ўбачу ( спадзяюся усё ж сон знайсці.

В а в ё р к а. Надзея памірае апошняй.

В о ж ы к. І я не ўбачу, як Дзік будзе ашчэрваць пашчу, шукаюць ежу... Як шкада!

М я д з в е д з ь. Не люблю я жалуды гэтыя зрываць, а трэба. Маленькія яны для маіх лап. Нязручныя.

Усе зрываюць жалуды. І спяваюць:

Хто любіць жалуды, хто ( мёд.

А хто і снег, а хто і лёд.

А хто ў рацэ купацца любіць,

Той малайцом, вядома ж, будзе.

Хто любіць жалуды,  хто ( вішні.

Трое нас, чацвёрты ( лішні.

І хацелася б заўсёды  вельмі нам

Усміхацца лесу і сябрам.

І толькі радасці дарыць,

І толькі ў сяброўстве,

І толькі ў сяброўстве жыць!..

М я д з в е д з ь (пазяхаючы). Дзесьці зусім блізка-блізка мой сон. Чую носам. (Кліча). А-га-га-а-а-а-а! Со-о-о-он!..

Рэха:...а-а-а-а! ... о-о-он!..
В о ж ы к (радасна). Адклікнуўся!

М я д з в е д з ь. Хто гэта быў?

В а в ё р к а. А каго ты клікаў, Патапавіч?

М я д з в е д з ь. Клікаў сон.

В о ж ы к. Вось ён і адазваўся.

М я д з в е д з ь. Бач ты!

В а в ё р к а. Ты ідзеш яму насустрач, Патапавіч.

В о ж ы к. Ён зусім блізенька!..

В а в ё р к а. Зусім недзе побач!..

М я д з в е д з ь. Вось і выдатна!.. Можна, я зноў паклічу яго?

В а в ё р к а. Кліч, Патапавіч.

В о ж ы к. Кліч! Давай, давай!

М я д з в е д з ь. А-га-га-а-а-а-а! Со-о-о-он!..

Рэха:...а-а-а-а! ... о-о-о-он!..

В о ж ы к.  Зноў адклікнуўся!

В а в ё р к а. Ідзе сон, ідзе! Як я рада, што Патапавічу  будзе добра!

В о ж ы к. А ты пра мяне падумала? 

В а в ё р к а. Не. А як пра цябе трэба было падумаць?

В о ж ы к. Засне ў бярлозе касалапы, засну ў норцы і я. Гэта ж ён мяне разбудзіў.

М я д з в е д з ь. Ну прабач, прабач, Вожык. 

В о ж ы к. Ды я шго? Добра ўжо... прабачу. З кім не бывае?

М я д з в е д з ь. Ты маеш рацыю, Вожык. Яшчэ наперадзе ўся доўгая зіма ( выспімся.

В а в ё р к а. З жалудамі пакончылі. Сабралі. І што далей з імі будзем рабіць? Глядзець?

В о ж ы к. Не, чаму ж... А што, на самой справе? Не ведаю..

М я д з в е д з ь. І я не ведаю... Вось дык справы!..

5.

Д з і к. І ні арэхаў, і ні жалудоў... І навошта, навошта я так зрабіў? Сам не ведаю.  Пажартаваў, здаецца! А атрымалася ўсё куды сур'ёзней. 

Спявае:

Ох, як цяжка мне, паверце!

Нашкодзіў сам сабе, так вораг не нашкодзіць.

Раздзіраецца на часткі маё сэрца

І нешта ўсё мяне трывожыць.

Халады прыходзяць, халады сыходзяць.

А сяброў за нос не водзяць.

А я адзін. Сябры не ходзяць.

Як жыць далей? Як?

Гэта так. Так-так-так!

Д з і к. Пачакаеце! Пачакаеце, а што, калі я таксама дапамагу Мядзведзю сон шукаць? Прыдумаў!..Прыдумаў!.. (Знікае).

6.

Перад  паваленым дрэвам з'яўляецца Зайчыха з кіёчкам, яна старая і нямоглая.

З а й ч ы х а (адарваўшы галаву ад зямлі, стомлена). А, гэта вы...

В о ж ы к. Мы, мы!

В а в ё р к а. Частуйцеся арэшкамі! Калі ласка!

З а й ч ы х а. Маімі зубамі толькі арэшкі і трушчыць.

В о ж ы к. А маімі нармальна. (Бярэ ў кашы арэх, трушчыць і  есці).

М я д з в е д з ь. Куды ідзеш, бабуля Зайчыха?

З а й ч ы х а. А куды я іду? На добрых звяроў паглядзець. Заадно і сябе показаць.

Пачуўшы гэтыя словы, Вожык пырснуў смехам, але своечасова стрымаўся.

З а й ч ы х а. Гора ў мяне...

В а в ё р к а. Гора? 

В о ж ы к. Гора?

М я д з в е д з ь. Якое гора, шаноўная?

З а й ч ы х а. Ох, і не пытайце! Заяц мой у лякарню патрапіў... нагу зламаў...  увесь у гіпсе... Не слухаўся калі ж мяне, як гарэзлівы хлапчук па лесе насіўся... У пастку і  папаўся. А я слабая, ды што я вам спавядаюся: вы і самі бачыце, якая я...

М я д з в е д з ь. Так, выгляд у цябе сапраўды не прывабны. Але бывае і горай. Трымайся, бабуля! Трымайся!

В а в ё р к а. Альбо, можа, дапамагчы вам чым трэба?

З а й ч ы х а. Ад дапамогі не адмовілася б.

М я д з в е д з ь (ажывіўся). Гавары, родная! Гавары!..

В о ж ы к. У нас сёння незвычайны дзень ( дзень дапамогі. А заадно вось і яго, Патапавіча,  сон шукаем.

З а й ч ы х а. Замярзаю  я ў сваёй хатцы.  Ох, і замярзаю!.. Дровы кончыліся, а гаспадар мой на бальнічнай койцы яшчэ жоўга ляжаць будзе. Дапамажыце, калі не цяжка, нарыхтаваць  дроў. Зіма ж блізка... а мне...  ведама ж, косці старыя... і цяпер ужо холадна...

М я д з в е д з ь. Даўно я сякерай не махаў! Люблю я гэтае дзела! Вядзі, паказвай!

З а й ч ы х а. Вось дзякуй.

В о ж ы к. Патапавіч гаворыць, што «дзякуй» у рот не пакладзеш.

М я д з в е д з ь (жартуючы,  лёгенька піхнуў Вожыка). Я цябе, яршысцік! Не слухай яго, Зайчыха! Ух, жартаўнік!..

З а й ч ы х а. Пачастую, пачастую. Ёсць у мяне ласункі.

В о ж ы к. Чуў? Так што трымаецеся мяне, тады не прападзеце! Раз-два, раз-два!..

М я д з в е д з ь. Ну, ты і калючы, Вожык!

Узялі кош і вядзерца. У руху.Спяваюць:

Куды падзеўся сон? 

Куды?

Ён, можа, спіць

Дзе пад кустом?

Або, як Зайка,

Пад кустом дрыць?

Добры сон не ўцячэ,

Добры сон не трус,

Ён не дрыжыць...

Куды падзеўся сон? 

Куды?

Ён, можа, спіць

Дзе пад кустом?

Або, як Зайка,

Пад кустом дрыжыць?

Раз, два, тры, чатыры, пяць (
Мы ідзем яго шукаць!..

Знікаюць.
7.

Дзік мітусіцца. Дзік у адчаі. Ён бачыць, як панеслі яго вядзерца з жалудамі.

Д з і к. Хоць зямлю рый! У-у-у-р-р!.. О! Куды гэта яны? Ніяк да Зайчыхі  ў госці? А мне будзе там месца за сталом альбо не? Зараз даведаемся, Зайчыха ўмее частаваць. Піражкі з капустай у яе ( ух, смакоцце! (Знікае).

8.

Двор Зайчыхі. На ім ляжыць  некалькі цурбакоў.
М я д з в е д з ь. Будзе цёпла ў цябе ў хатцы, Зайчыха! (Узяў сякеру). Стаў самавар.

З а й ч ы х а. Ёсць і самавар. І да самавара. Усё ў Зайчыхі маецца ў поўнай наяўнасці.

В о ж ы к. А куды дровы складваць?

В а в ё р к а. Сапраўды, куды? Паказвайце.

З а й ч ы х а. А куды складзеце, туды і добра будзе.

З'яўляецца Дзік.

Д з і к. Бог  у  помач! Так сказаць...

Паўза.

Д з і к. Ага...

В о ж ы к. А, гэта ты?

В а в ё р к а. Нюх маеш!

М я д з в е д з ь. Праходзь, калі з добрымі намерамі.

Д з і к. З самымі лепшымі. Вырашыў дапамагчы вам...

В о ж ы к. Не нам, а вось ёй, Зайчысе.

З а й ч ы ха. А хто гэта? Я нешта дрэнна бачу...

В о ж ы к. Дзік гэта.

В а в ё р к а. Які любіць не толькі жалуды, але і мае арэшкі.

Д з і к. Ды пажартаваў я. Не лгу. Сумна ў нашым лесе, маркотна позняй восенню... вось я і вырашыў павесяліць вас. Праўда! Таму і прыдумаў такую камедыю. Хацеў як лепш,  атрымалася, як заўсёды...

В о ж ы к. А не хлусіш?

Д з і к. Спачатку хлусіў... Былі замашкі, а потым неяк мне падумалася: а навошта?.. а чаму?.. Не, нельга так, Дзік!.. Пажартаваць, патусавацца, ( гэта заўсёды калі ласка!..

В о ж ы к. І вы яму верыце?

В а в ё р к а. Я не ведаю...

М я д з в е д з ь. А я... а я веру! Збірайма цуркі! (Сячэ аскабалкі, тыя разлятаюцца ў розныя бакі). Потым разбярэмся, хто маю рацыю, хто вінаваты!..

Д з і к. І мне можна?

М я д з в е д з ь. Табе ўдвайне, ікласты!

Складваюць дровы і спяваюць:

На світанку дзівосы здараюцца,

Калі сябры, калі сябры сустракаюцца.

І каб дымок ішоў у неба ​ ( стараемся,

Мы дровы носім ( усміхаемся.

Патапыч коле, сапе Вожык:

«Натапталі шмат дарожак!»

І даверам да нас пранік

Калісьці зусім дзікі Дзік.

На світанку дзівосы здараюцца,

Калі сябры, калі сябры сустракаюцца.

І каб дымок ішоў у неба ​ ( стараемся,

Мы дровы носім ( усміхаемся.

І раптам Мядзведзь паклаў сякеру, сеў на калоду. І заплюснуў вочы. З'яўляецца Зайчыха.

З а й ч ы х а. Якія вы малайчыны! А у мяне і абед гатовы.

В а в ё р к а. Цішэй!..

З а й ч ы х а. Што гэта з ім?

В а в ё р к а. Спіць...

В о ж ы к. Ён, мабыць, сон знайшоў?

Д з і к. А дзе ж ён, той сон?

В о ж ы к. Яго не відаць, а ён, аказваецца, ёсць. І размаўляць можа. Калі яго добра папросіш. Сам чуў. Я б папрасіў, каб ён адклікнуўся, аднак баюся: а раптам разбудзім Патапавіча?

В а в ё р к а. Нельга будзіць. Нельга.

В о ж ы к. І мне пара спаць ісці... у сваю цёпленькую норку... Дапамог знайдзі сон Мядзведзю, і самому пара... Дзякуй вам, сябры! Дзік!

Д з і к. Я!

В о ж ы к. Не жартуй больш так. А то па попе атрымаеш за такія жартачкі.

Д з і к. Улічу. Улічу.

В о ж ы к. Вярні яму жалуды, Вавёрка.

В а в ё р к а. Вяртаю, гарэза ікласты!..

Д з і к. Вось дзякуй вам. (Узяў вядзерца).

З а й ч ы х а. А як ж быць? У мяне ж на стале абед стыне. А?

Мядзведзь храпе.
В о ж ы к. Важней любога абеда ( сон. Асабліва той, які кудысьці спачатку знікае, а потым усё ж знаходзіцца... І знаходзіцца ў самую апошнюю хвіліну. Цішэй, цішэй: Патапавіч... Патапавіч сон знайшоў...

З а й ч ы х а. Добра, сябры мае. Дамовіліся. Вось перазімуем усё, і тады збярэмся ў мяне за самаварам. Не забудзьцеся толькі!.. Не забудзьцеся і Мядзведзю перадаць пра нашу дамову...

У с е . Не забудзем!

Усе разыходзяцца. Апошнім, так і не прачнуўшыся, пакідаве двор Зайчыхі  Мядзведзь. Залазіць у  бярлогу, і калі зачыняе за сабой дзверы, то на іх можна прачытаць:  

Канец. Я знайшоў сон.

